
       

 

ᑐᓴᕋᑦᓭᑦ 

ᑐᓴᕐᑕᐅᑲᐱᒋᐊᓖᑦ 

 

ᑲᑎᕕᒃ ᓄᓇᓕᓕᒫᑦ ᑲᕙᒪᖓ ᐱᒻᒪᕆᓐᓂᒃ ᓂᕆᐅᕝᕕᖃᓕᕐᑐᖅ Viens 

Commission ᑭᒡᒐᑐᕐᑎᒪᕆᐅᑉ ᑐᓴᕐᑎᓯᐅᑎᖏᓐᓃᑐᓂᒃ ᑐᕐᖃᑕᕐᕕᓂᒃ 

ᑲᑎᒪᑦᓯᒌᕐᓯᒪᓕᕐᓱᑎᒃ 
 

 

 

 

ᑰᑦᔪᐊᖅ, ᐊᒃᑑᐸ 21, 2019 – ᑲᑎᕕᒃ ᓄᓇᓕᓕᒫᑦ ᑲᕙᒪᖓ ᕿᓄᕕᖃᓕᕐᑐᖅ ᑯᐯᒃ ᑲᕙᒪᖓᓂᒃ ᓈᒻᒪᑐᓂᒃ 

ᐊᓯᑦᔨᑐᐃᓂᕐᓂᒃ ᑲᔪᓯᑎᑦᓯᖁᑦᓱᒋᑦ ᑲᒪᒋᔭᖃᕐᓂᕆᓲᒥᒍᑦ ᓄᓇᕕᒻᒥᐅᓂᒃ ᑌᒣᓚᕿᓯᒪᓕᕐᓱᑎᒃ 

ᑲᑎᒪᑦᓯᓂᕆᓚᐅᔪᔭᒥᓄᑦ ᐱᓇᓱᐊᕈᓯᐅᓚᐅᔫᒥᒃ ᐱᑦᔪᑎᒋᑦᓱᒋᑦ Viens ᑭᒡᒐᑐᕐᑎᒪᕆᐅᑉ ᑐᓴᕐᑎᓯᐅᑎᖏᓐᓃᑐᑦ. 

 

ᑫᐋᔩ ᐃᓚᐅᓚᐅᔫᖅ ᐅᓪᓗᑐᕐᑐᒧᑦ ᑲᑎᒪᓂᕐᒧᑦ ᓯᑕᒻᒥᑐᓂᐅᓚᐅᔫᖅ ᑐᕐᖃᑕᕐᕕᐅᑉ ᑲᒪᒋᔭᓕᐅᑉ 

ᓄᓇᖃᕐᖄᑐᕕᓂᓕᕆᓂᕐᓂᒃ ᓯᓪᕕ ᑕ'ᐊᒧᕐᕐ ᐊᓯᖏᑦᑕᓗ ᑯᐯᒃ ᑲᕙᒪᖓᑕ ᐅᖃᕐᕕᒪᕆᖓᓃᑦᑏᑦ ᐊᒻᒪᓗ 

ᑐᕐᖃᑕᕐᕖᑦ ᑲᑎᒪᔪᓃᕝᕕᒋᓚᐅᔪᔭᖓᓂ ᑲᑎᒪᑦᓯᓱᑎᒃ ᓄᓇᖃᕐᖄᑐᕕᓃᑦ ᑎᒥᖏᓐᓂᒃ ᐊᒻᒪᓗ ᓯᕗᓕᕐᑎᖏᓐᓂᒃ 

ᐅᖃᐅᓯᕆᔭᐅᑎᓪᓗᒋᑦ Viens ᑭᒡᒐᑐᕐᑎᒪᕆᐅᑉ ᑐᓴᕐᑎᓯᐅᖏᑦ.  

 

ᑐᓴᕐᑎᓯᐅᑏᑦ ᒪᖏᑦᑕᒨᕐᑕᐅᓯᒪᓕᕐᑎᓗᒋᑦ ᐊᓕᐊᓇᓕᓚᐅᔪᕗᖅ ᑐᓴᕆᐊᒥᒃ ᑯᐯᑉ ᐊᖓᔪᕐᖄᖓ ᓄᔮᓐᓱᐊ ᓕᑰᓪ 

ᐃᓛᓂᐅᖕᖏᑑᕐᑎᓗᒍ ᑯᐯᒻᒥ ᓄᓇᓕᑐᖃᑦᓴᔭᓂᒃ ᐊᒻᒪᓗ ᐃᓄᓐᓂᒃ ᓄᓇᕕᒻᒥᐅᓂᒃ ᓱᒃᑯᑕᐅᓯᒪᓂᖏᓐᓄᑦ ᐱᖁᔦᑦ 

ᐃᓚᖏᓐᓄᑦ, ᒪᓕᒐᕐᓄᑦ, ᑲᔪᓯᑎᒐᕐᓄᑦ ᐊᒻᒪᓗ ᐊᑑᑎᑎᒐᖏᓐᓄᑦ ᑭᓇᓕᒫᒃᑯᑦ ᑭᒡᒐᑐᕐᓂᓂᒃ ᒪᓂᔨᓯᒪᔨᖏᑦᑕ. 

ᑖᒃᑯᐊ ᐅᖃᐅᓰᑦ ᑭᓯᐊᓂ, ᓄᐃᑦᓯᒍᑕᐅᒋᐊᖃᕐᐳᑦ ᐊᓯᑦᔨᑐᐃᓂᕐᓂᒃ ᐱᐅᓯᖃᕐᕕᖃᕐᓂᐅᕙᑦᑐᓂᒃ ᐊᒻᒪᓗ 

ᐃᓗᒡᒍᓯᐅᑉ ᐱᑦᔪᑎᒋᔭᐅᓂᖏᓐᓂᒃ ᑲᕙᒣᑦ ᑭᒡᒐᑐᕐᕕᖏᑦᑕ ᐃᓗᐊᓂ ᒪᓂᔨᕕᖏᓐᓅᖃᕐᓗᒋᑦ ᑭᒡᒐᑐᕈᑎᓂᒃ 

ᐃᓄᖁᑎᑦᑎᓂᒃ.  

 

ᐱᓇᓱᐊᕈᓯᐅᓚᐅᔫᒥ ᑲᑎᒪᓂᐅᓚᐅᔫᖅ ᓯᕗᓪᓕᐸᐅᑦᓱᓂ ᓄᐃᑦᓯᒋᐊᕐᕕᐅᓚᐅᔫᖅ ᐸᕐᓀᒍᑎᓂᒃ ᑖᒃᑯᓂᖓ 

ᐅᖃᐅᓯᕐᓂᒃ ᑲᔪᓯᑎᑦᓯᒍᑎᐅᓚᖓᔪᓂᒃ. ᑐᑭᓯᓇᕐᑐᖅ ᐊᓯᖏᑦ ᑲᑎᒪᓃᑦ ᑲᔪᓯᖃᑦᑕᕆᐊᖃᓚᖓᓕᕐᓂᖏᑦ 

ᑕᑯᑦᓴᖑᕋᑕᕐᑎᓗᒋᑦ ᐱᕙᓪᓕᖁᑎᐅᓯᔪᑦ ᐊᒻᒪᓗ ᐊᑑᑎᑎᑕᐅᕋᑕᕐᑎᓗᒋᑦ ᑌᒣᓚᖓᓂᖏᑦ ᑕᑯᓐᓇᑕᐅᓯᒪᒻᒪᑕ 

ᑭᓇᓕᒫᒃᑯᑦ ᑐᑭᓯᓂᐊᕐᑕᐅᓂᖏᓐᓄᑦ ᑭᒡᒐᑐᕐᑎᓄᑦ ᐱᓇᓱᐊᖃᑎᒌᓐᓂᕆᓲᖏᓐᓄᑦ ᓄᓇᖃᕐᖄᑐᕕᓃᑦ ᐊᒻᒪᓗ ᑯᐯᒻᒥ 

ᑭᓇᓕᒫᒃᑯᑦ ᑭᒡᒐᑐᕐᑕᐅᕕᖏᑦᑕ ᐃᓚᖏᓐᓂ ᐊᖓᔪᕐᖃᐅᕕᐅᔪᓂ ᑭᖑᓂᕐᒥ ᐃᓕᒪᓯᒪᔪᒥ ᐃᕐᖃᑐᐃᕕᒻᒥ ᔮᒃ 

ᕕᐊᓐ Jacques Viens.    

 

“ᑫᐋᔩ ᐱᓇᓱᐊᖃᑎᖃᕐᓂᒥᓂᒃ ᐱᒋᐊᕐᑎᓯᒍᒪᓕᕐᑐᖅ ᑯᐯᑉ ᑲᕙᒪᖓᓂᒃ ᐊᒻᒪᓗ ᑎᒥᓂᒃ ᓄᓇᓕᓕᒫᓂ 

ᐊᐅᓚᑦᔭᑕᐅᒋᐊᖃᓕᕐᓂᕋᕐᑕᓄᑦ ᓇᓗᓀᕐᑕᐅᓯᒪᑦᓱᑎᒃ ᑐᓴᕐᑎᓯᐅᑎᓂ ᐃᓱᒪᒋᔭᐅᑎᓪᓗᒋᑦ ᓄᓇᓕᓕᒫᑦᑕ 

ᐊᑦᔨᐅᖏᑦᑐᑦ ᐱᐅᓯᓪᓚᕆᒋᓲᖏᑦ,” ᓚᓚᐅᕐᑐᖅ ᑐᑭᒧᐊᑦᑎᓯᔨ ᔨᐊᓂᕙ ᒪᓂᒃ. 

 

ᔨᐊᓂᕙ ᒪᓂᒃ ᐅᖃᕆᐊᓪᓚᓚᐅᕐᑐᖅ ᑫᐋᔩ ᒪᓂᔨᓯᒪᕙᓕᕐᒪᑦ ᐊᒥᓱᐃᓂᒃ ᑭᒡᒐᑐᕈᑎᓂᒃ ᓄᓇᕕᒻᒥᐅᓂᒃ ᐊᒻᒪᓗ 

ᕿᓚᓈᕐᓱᓂ ᐱᒐᓱᐊᒻᒪᕆᐅᑕᐅᓚᖓᓕᕐᑐᓂᒃ ᖃᓄᓕᖕᙰᓯᒪᓚᖓᑦᓱᑎᒃ ᐱᕙᓪᓕᖁᑎᐅᓗᑎᒃ ᐊᓯᑦᔨᑐᕐᑕᐅᓚᖓᔪᑦ 

ᑐᖕᖓᕕᐅᑎᓪᓗᒋᑦ Viens ᑭᒡᒐᑐᕐᑎᒪᕆᐅᑉ ᑐᓴᕐᑎᓯᐅᑎᖏᑦ ᐱᓇᓱᐊᖃᑎᒋᓗᒍ ᑯᐯᑉ ᑲᕙᒪᖓ.  

ᐅᕗᖓ ᐅᖄᖄᑎᖃᕈᓐᓇᑐᑎᑦ: 

ᑐᓴᐅᒪᔭᐅᒋᐊᓕᓕᕆᕕ  

ᑲᑎᕕᒃ ᓄᓇᓕᓕᒫᑦ ᑲᕙᒪᖓ  

ᐅᖄᓚᐅᑎᖓ: (819) 964-2961 

media@krg.ca  

 
ᑲᑎᕕᒃ ᓄᓇᓕᓕᒫᑦ ᑲᕙᒪᖓ 1978-ᒥ ᑎᒥᖕᖑᑎᑕᐅᓯᒪᔪᖅ ᐃᓄᓐᓄᐊᖓᔪᖅ ᐃᓕᒃᑰᑎᕐᑎᓯᒐᓂ, ᐊᑖᒎᕐᓱᓂ ᔦᒥᔅ 

ᐯ ᐊᒻᒪᓗ ᑯᐯᑉ ᑕᕐᕋᖓᑕ ᐊᖏᖃᑎᒌᒍᑎᐅᑉ, ᑖᓐᓇ ᑎᒥ ᐊᖓᔪᕐᖃᐅᕕᖃᕐᐳᖅ ᑯᐯᑉ ᑕᕐᕋᖓᑕ ᓄᓇᓕᒫᑲᓵᖓᓂᒃ 

55 ᖁᓛᓂ ᐱᑦᔪᑎᒋᓗᒋᑦ ᓄᓇᓖᑦ ᑲᒪᒋᔭᖃᕐᓂᖏᑦ, ᐃᖏᕐᕋᐅᑎᓕᕆᓂᖅ, ᐊᕙᑎ, ᐳᓖᓯᖃᕐᓂᖅ, ᐱᓇᓱᒐᑦᓴᓕᕆᓂᖅ, 

ᐱᓇᓱᒋᐅᕐᓴᑎᑦᓯᓂᖅ, ᓂᕐᓯᑕᐅᑦᑕᑐᓕᕆᓂᖅ, ᐯᕆᑦᓯᕕᖃᕐᑎᓯᓂᖅ, ᓄᑕᐅᓪᓕᕈᓐᓇᑐᓕᕆᓂᖅ, ᓄᓇᐅᑉ ᐊᑐᕐᑕᐅᓂᖓᓄᑦ 

ᐸᕐᓀᒍᑎᓕᐅᕐᓂᖅ, ᐃᓄᓐᓂᒃ ᐊᑦᑕᓀᑦᑐᒦᑦᑎᓯᓂᖅ ᐊᒻᒪᓗ ᐱᕙᓪᓕᐊᑎᑦᓯᓂᖅ ᒪᑭᑕᒐᓱᐊᕈᑎᓂᒃ. 

  

    

 


